
Монгол Улсын Их Хурлын 2021 оны хаврын ээлжит чуулганы
Төсвийн байнгын хорооны

7 дугаар сарын 02-ны өдөр /Баасан гараг/-ийн 
хуралдааны товч тэмдэглэл

Төсвийн байнгын хорооны дарга Ч.Хүрэлбаатар ирц, хэлэлцэх асуудлын дарааллыг танилцуулж, хуралдааныг даргалав.

Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу өндөржүүлсэн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Төсвийн байнгын хорооны дарга Ч.Хүрэлбаатар, Улсын Их Хурлын гишүүн  Г.Амартүвшин, Ж.Батжаргал, Х.Булгантуяа, Б.Пүрэвдорж, Г.Тэмүүлэн нар “Их эзэн Чингис” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.
Хуралдаанд ирвэл зохих 19 гишүүнээс 12 гишүүн цахим хуралдааны программын ирцэд бүртгүүлж, 63.2 хувийн ирцтэйгээр хуралдаан 13 цаг 16 минутад Төрийн ордны “Их эзэн Чингис хаан” танхимд эхлэв.

Чөлөөтэй: Ш.Раднаасэд, Д.Тогтохсүрэн.

Нэг.Төсвийн тогтвортой байдлын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2021.06.29-ний өдөр өргөн мэдүүлсэн, анхны хэлэлцүүлэг/
Хэлэлцэж буй асуудалтай холбогдуулан Сангийн дэд сайд С.Мөнгөнчимэг, Сангийн яамны Төрийн нарийн бичгийн дарга С.Наранцогт, мөн яамны Төсвийн бодлого, төлөвлөлтийн газрын дарга Ж.Ганбат, Төсвийн хөрөнгө оруулалтын газрын дарга Г.Түвдэндорж, Эдийн засгийн бодлогын газрын дарга Г.Батхүрэл, Хөгжлийн санхүүжилтийн газрын дарга И.Батхүү, Нэгдсэн төсвийн төлөвлөлтийн хэлтсийн дарга Г.Золбоо, Төсвийн зарлагын хэлтсийн дарга М.Санжаадорж, Төсвийн орлогын хэлтсийн дарга Б.Тэлмүүн, Санхүүгийн зах зээл, даатгалын хэлтсийн дарга Л.Сонор нар “Их эзэн Чингис хаан” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, Зөвлөхүүдийн албаны зөвлөх Б.Баярмаа, Байнгын хорооны асуудал хариуцсан хэлтсийн Төсвийн байнгын хороо хариуцсан референт Г.Нарантуяа нар байлцав. 

Монгол Улсын Их Хурлын чуулганы хуралдааны дэгийн тухай хуулийн 39 дүгээр зүйлийн 39.10-т заасны дагуу Төсвийн тогтвортой байдлын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг зүйл бүрээр хэлэлцэв. 
Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу Төсвийн тогтвортой байдлын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн талаар Улсын Их Хурлын гишүүдийн гаргасан зарчмын зөрүүтэй саналын томьёоллоор санал хураалтыг MyParliament программыг ашиглан цахим хэлбэрээр явуулав.

Нэг.Төсвийн тогтвортой байдлын тухай хуульд өөрчлөлт оруулах тухай хуулийн төслийн талаар:
Ч.Хүрэлбаатар: 1.Улсын Их Хурлын гишүүн Ч.Хүрэлбаатарын гаргасан, Төслийн 1 дүгээр зүйлийн “дараах” гэснийг “19 дүгээр зүйлийн 19.9 дэх” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн: 
10
Татгалзсан:
             5
Бүгд

           15
66.7 хувийн саналаар дэмжигдлээ.
2.Улсын Их Хурлын гишүүн Ч.Хүрэлбаатарын гаргасан, Төслийн 2 дугаар зүйлийг хасах гэсэн саналыг дэмжье гэсэн санал хураалт явуулъя.

Зөвшөөрсөн: 
10

Татгалзсан:
             5

Бүгд

           15

66.7 хувийн саналаар дэмжигдлээ.

Хоёр.Төсвийн зарим тусгай шаардлагын үйлчлэлийг түр түдгэлзүүлэх, мөрдөх хугацааг хойшлуулах тухай хуулийг хүчингүй болсонд тооцох тухай хуулийн төслийн талаар:
Ч.Хүрэлбаатар: Улсын Их Хурлын гишүүн Ч.Хүрэлбаатарын гаргасан, Төслийн 2 дугаар зүйлийг хасах гэсэн саналыг дэмжье гэсэн санал хураалт явуулъя.

Дээрх саналтай холбогдуулан Байнгын хорооны дарга Ч.Хүрэлбаатар үг хэлэв.

Зөвшөөрсөн: 
10

Татгалзсан:
             5

Бүгд

           15

66.7 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Х.Булгантуяа Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 13 цаг 44 минутад хэлэлцэж дуусав.

Хоёр.Монгол Улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуульд өөрчлөлт оруулах тухай хуулийн төсөл /Засгийн газар 2021.06.29-ний өдөр өргөн мэдүүлсэн, анхны хэлэлцүүлэг/
Хэлэлцэж буй асуудалтай холбогдуулан Сангийн дэд сайд С.Мөнгөнчимэг, Сангийн яамны Төрийн нарийн бичгийн дарга С.Наранцогт, мөн яамны Төсвийн бодлого, төлөвлөлтийн газрын дарга Ж.Ганбат, Төсвийн хөрөнгө оруулалтын газрын дарга Г.Түвдэндорж, Эдийн засгийн бодлогын газрын дарга Г.Батхүрэл, Хөгжлийн санхүүжилтийн газрын дарга И.Батхүү, Нэгдсэн төсвийн төлөвлөлтийн хэлтсийн дарга Г.Золбоо, Төсвийн зарлагын хэлтсийн дарга М.Санжаадорж, Төсвийн орлогын хэлтсийн дарга Б.Тэлмүүн, Санхүүгийн зах зээл, даатгалын хэлтсийн дарга Л.Сонор нар “Их эзэн Чингис хаан” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, Зөвлөхүүдийн албаны зөвлөх Ё.Энхсайхан, Байнгын хорооны асуудал хариуцсан хэлтсийн Үйлдвэржилтийн бодлогын байнгын хороо хариуцсан ахлах зөвлөх Б.Гандулам, Төсвийн байнгын хороо хариуцсан референт Г.Нарантуяа нар байлцав. 

Монгол Улсын Их Хурлын чуулганы хуралдааны дэгийн тухай хуулийн 39 дүгээр зүйлийн 39.10-т заасны дагуу Монгол Улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуульд өөрчлөлт оруулах тухай хуулийн төслийг зүйл бүрээр хэлэлцэв. 
Улсын Их Хурлын гишүүн Х.Булгантуяа Монгол Улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуульд өөрчлөлт оруулах тухай хуулийн төслийн талаар зарчмын зөрүүтэй саналын томьёолол гараагүй тул хуулийн төслийн анхны хэлэлцүүлгийг эцэслэн батлах үе шаттай нэгтгэн явуулах саналыг нэгдсэн хуралдаанд гаргах нь зүйтэй гэсэн горимын санал гаргав. 
Ч.Хүрэлбаатар: Улсын Их Хурлын гишүүн Х.Булгантуяагийн гаргасан горимын саналыг дэмжье гэсэн санал хураалт явуулъя. 

Зөвшөөрсөн:
   9

Татгалзсан: 

   6

Бүгд:


 15
           60.0 хувийн саналаар горимын санал дэмжигдлээ. 
Ч.Хүрэлбаатар: Монгол Улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуульд өөрчлөлт оруулах тухай хуулийн төслийн талаар зарчмын зөрүүтэй саналын томьёолол гараагүй тул хуулийн төслийн анхны хэлэлцүүлгийг эцэслэн батлах үе шаттай нэгтгэн явуулах нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:
11

Татгалзсан: 

  4

Бүгд:


15
73.3 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Х.Булгантуяа Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 13 цаг 58 минутад хэлэлцэж дуусав.

Төсвийн байнгын хорооны дарга Ч.Хүрэлбаатар Төсвийн зарлагын хяналтын дэд хороо хуралдаж, Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг хэлэлцсэн талаар санал, дүгнэлтээ ирүүлэх хүртэл хуралдааныг түр завсарлуулав./13:58/
Хуралдаан “Жанжин Д.Сүхбаатар” танхимд 19 цаг 45 минутаас үргэлжлэв.

Гурав.Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2021.06.29-ний өдөр өргөн мэдүүлсэн, хоёр дахь хэлэлцүүлэг/

Хэлэлцэж буй асуудалтай холбогдуулан Сангийн яамны Төрийн нарийн бичгийн дарга С.Наранцогт, мөн яамны Төсвийн бодлого, төлөвлөлтийн газрын дарга Ж.Ганбат, Төсвийн хөрөнгө оруулалтын газрын дарга Г.Түвдэндорж, Эдийн засгийн бодлогын газрын дарга Г.Батхүрэл, Хөгжлийн санхүүжилтийн газрын дарга И.Батхүү, Нэгдсэн төсвийн төлөвлөлтийн хэлтсийн дарга Г.Золбоо, Төсвийн зарлагын хэлтсийн дарга М.Санжаадорж, Төсвийн орлогын хэлтсийн дарга Б.Тэлмүүн, Санхүүгийн зах зээл, даатгалын хэлтсийн дарга Л.Сонор нар “Жанжин Д.Сүхбаатар” танхимаас, Эрүүл мэндийн яамны Хөрөнгө оруулалтын хэлтсийн дарга Т.Хонгорзул цахимаар тус тус  оролцов.

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, Зөвлөхүүдийн албаны зөвлөх Ё.Энхсайхан, Байнгын хорооны асуудал хариуцсан хэлтсийн Үйлдвэржилтийн бодлогын байнгын хороо хариуцсан ахлах зөвлөх Б.Гандулам, Төсвийн байнгын хороо хариуцсан референт Г.Нарантуяа нар байлцав. 

Төслийн үзэл баримтлалын талаар илтгэлийг Хөдөлмөр, нийгмийн хамгааллын сайд А.Ариунзаяа цахимаар танилцуулж, Аюулгүй байдал, гадаад бодлогын, Байгаль орчин, хүнс, хөдөө аж ахуйн, Боловсрол, соёл, шинжлэх ухаан, спортын, Ёс зүй, сахилга хариуцлагын, Нийгмийн бодлогын, Төрийн байгуулалтын, Хууль зүйн, Үйлдвэржилтийн бодлогын, Инновац, цахим бодлогын, Эдийн засгийн байнгын хороодоос болон Төсвийн зарлагын хяналтын дэд хорооноос ирүүлсэн санал, дүгнэлтийг Төсвийн байнгын хорооны дарга Ч.Хүрэлбаатар танилцуулж, сонссонд тооцов.
Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн талаар Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалтыг MyParliament программыг ашиглан цахим хэлбэрээр явуулав. 

Ч.Хүрэлбаатар: 1.Улсын Их Хурлын гишүүн Х.Булгантуяа, Ж.Чинбүрэн нарын гаргасан, “Мэс заслын дурангийн сет тоног төхөөрөмж  /Улаанбаатар, Баянзүрх дүүрэг, Баянзүрх эмнэлэг/” гэсэн төсөл, арга хэмжээний “Баянзүрх эмнэлэг” гэснийг ““Амгалан” амаржих газар” гэж өөрчлөх гэсэн саналыг дэмжье гэсэн санал хураалт явуулъя.
Дээрх саналтай холбогдуулан Эрүүл мэндийн яамны Хөрөнгө оруулалтын хэлтсийн дарга Т.Хонгорзул тайлбар хийв.
Зөвшөөрсөн: 
10
Татгалзсан:
             1 

Бүгд

           11
90.9 хувийн саналаар дэмжигдлээ.

2.Улсын Их Хурлын гишүүн Х.Булгантуяа, Ж.Чинбүрэн нарын гаргасан, Бохир усны шугамын засварын шинэчлэл, коллектортой холбох /Улаанбаатар, Баянзүрх дүүрэг, 11 дүгээр хороо, Сэтгэцийн эрүүл мэндийн үндэсний төв/” гэсэн төсөл, арга хэмжээний “11 дүгээр” гэснийг “9 дүгээр” гэж өөрчлөх гэсэн саналыг дэмжье гэсэн санал хураалт явуулъя.

Дээрх саналтай холбогдуулан Улсын Их Хурлын гишүүн Х.Булгантуяа үг хэлэв.

Зөвшөөрсөн: 
  9

Татгалзсан:
             2 

Бүгд

           11

81.8 хувийн саналаар дэмжигдлээ.

3.Улсын Их Хурлын гишүүн Ц.Даваасүрэнгийн гаргасан, “Авто зам засвар /Хөвсгөл, Галт сум, Зүрх баг, Хянганахын хясаа/” гэсэн төсөл, арга хэмжээг “Жаргалант-Галтын авто зам засвар /Хөвсгөл, Жаргалант, Галт сум/” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн: 
  8

Татгалзсан:
             3 

Бүгд

           11

72.7 хувийн саналаар дэмжигдлээ.

4.Улсын Их Хурлын гишүүн Г.Амартүвшингийн гаргасан, “Цэцэрлэгийн барилгын өргөтгөл, 120 ор /Улаанбаатар, Хан-Уул дүүрэг, 2 дугаар хороо, 65 дугаар цэцэрлэг/” гэсэн төсөл, арга хэмжээний “65 дугаар” гэснийг “67 дугаар” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн: 
  9

Татгалзсан:
             2 

Бүгд

           11

81.8 хувийн саналаар дэмжигдлээ.

Зарчмын зөрүүтэй саналын томьёоллоор санал хурааж дууслаа.

Байнгын хорооноос гарах санал, дүгнэлтийг Улсын Их Хурлын гишүүн Х.Булгантуяа Улсын Их Хурлын чуулганы нэгдсэн хуралдаанд танилцуулахаар тогтов.


Уг асуудлыг 20 цаг 15 минутад хэлэлцэж дуусав.
Дөрөв.Онцгой албан татварын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Б.Пүрэвдорж 2020.04.17-ны өдөр өргөн мэдүүлсэн, эцсийн хэлэлцүүлэг/
Хэлэлцэж буй асуудалтай холбогдуулан Уул уурхай, хүнд үйлдвэрийн яамны Төрийн нарийн бичгийн дарга Г.Нандинжаргал, мөн яамны Газрын тосны бодлогын хэрэгжилтийг зохицуулах хэлтсийн дарга Ч.Чулуунбат нар “Жанжин Д.Сүхбаатар” танхимаас оролцов. 
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, Зөвлөхүүдийн албаны зөвлөх Ё.Энхсайхан, Байнгын хорооны асуудал хариуцсан хэлтсийн Үйлдвэржилтийн бодлогын байнгын хороо хариуцсан ахлах зөвлөх Б.Гандулам, Төсвийн байнгын хороо хариуцсан референт Г.Нарантуяа нар байлцав. 

Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу Онцгой албан татварын тухай хуульд нэмэлт, өөрчлөлт оруулах тухай хуулийн төслийн талаар Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалтыг MyParliament программыг ашиглан цахим хэлбэрээр явуулав. 
Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.1-д заасны дагуу хураалгах санал:
Ч.Хүрэлбаатар: 1.Улсын Их Хурлын гишүүн Б.Пүрэвдоржийн гаргасан, Төслийн 1, 2, 3 дугаар зүйлийг нэгтгэн 1 дүгээр зүйл болгон доор дурдсанаар өөрчлөн найруулах:

“1 дүгээр зүйл.Онцгой албан татварын тухай хуульд доор дурдсан агуулгатай дараах заалт нэмсүгэй:

           “1/4 дүгээр зүйлийн 4.1.5 дахь заалт:
           4.1.5.газрын тосны үйлдвэрлэлийн дайвар бүтээгдэхүүн, керосин. 

Тайлбар: Газрын тосны үйлдвэрлэлийн дайвар бүтээгдэхүүн гэдэгт “хүнд фракцын дизелийн түлш, нафта, алкилат”-ыг ойлгоно. 

           2/5 дугаар зүйлийн 5.1.6 дахь заалт:

           5.1.6.Онцгой албан татвар ногдуулах барааны нэр, төрөл-Газрын тосны үйлдвэрлэлийн дайвар бүтээгдэхүүн, керосин; Онцгой албан татвар ногдуулах биет нэгж-1 тонн”;

           3/6 дугаар зүйлийн 6.1.10 дахь заалт:

           6.1.10.Онцгой албан татвар ногдуулах барааны нэр, төрөл-Газрын тосны үйлдвэрлэлийн дайвар бүтээгдэхүүн, керосин; биет нэгж-1 тонн; ногдуулах онцгой албан татварын хэмжээ /төгрөгөөр/ 2020 он ба түүнээс хойш-285000;” гэсэн саналыг дэмжье гэсэн санал хураалт явуулъя.

Дээрх саналтай холбогдуулан Улсын Их Хурлын гишүүн Б.Пүрэвдорж үг хэлж, Уул уурхай, хүнд үйлдвэрийн яамны Газрын тосны бодлогын хэрэгжилтийг зохицуулах хэлтсийн дарга Ч.Чулуунбат тайлбар хийв.

Зөвшөөрсөн: 
  8
Татгалзсан:
             3 

Бүгд

           11

72.7 хувь буюу гуравны хоёроор санал дэмжигдлээ.
2.Улсын Их Хурлын гишүүн Б.Пүрэвдоржийн гаргасан, Онцгой албан татварын тухай хуулийн 6 дугаар зүйлийн 6.1 дэх хэсгийн “4.1.2-т” гэснийг “4.1.2, 4.1.5-д” гэж өөрчилсүгэй гэсэн саналыг дэмжье гэсэн санал хураалт явуулъя.

Зөвшөөрсөн: 
  8

Татгалзсан:
             3 

Бүгд

           11

72.7 хувь буюу гуравны хоёроор санал дэмжигдлээ.

Төсвийн байнгын хорооны дарга Ч.Хүрэлбаатар стандартын шаардлага хангасан бүтээгдэхүүн үйлдвэрлэдэг компаниудад түүхий эд оруулж ирэхэд нь дэмжлэг үзүүлэх зохицуулалтыг 2022 оны төсвийн тухай хуультай хамт оруулж ирэх чиглэл өгөв.
Байнгын хорооноос гарах танилцуулгыг Улсын Их Хурлын гишүүн С.Одонтуяа Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 1 цаг 19 минут үргэлжилж, 19 гишүүнээс 17 гишүүн хүрэлцэн ирж, 89.4 хувийн ирцтэйгээр 20 цаг 32 минутад өндөрлөв.

Тэмдэглэлтэй танилцсан:

ТӨСВИЙН БАЙНГЫН


ХОРООНЫ ДАРГА                                                             Ч.ХҮРЭЛБААТАР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ


                  Д.УЯНГА
МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ 

7 ДУГААР САРЫН 02-НЫ ӨДӨР /БААСАН ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ч.Хүрэлбаатар: 19-өөс 10 гээд ирц бүрдсэн байна. Ирцийн байдлыг та бүгдэд танилцуулъя. Танхимд Улсын Их Хурлын гишүүн Г.Тэмүүлэн, Улсын Их Хурлын гишүүн Булгантуяа, Улсын Их Хурлын гишүүн Анужин, Улсын Их Хурлын гишүүн Батжаргал, Улсын Их Хурлын гишүүн Амартүвшин, Улсын Их Хурлын гишүүн Хүрэлбаатар гээд 6 гишүүн танхимд сууж байна. Цахимаар Жамбын Батсуурь гишүүн оролцож байна. Сангийн сайд Болдын Жавхлан гишүүн оролцож байна. Лхагвын Мөнхбаатар гишүүн оролцож байна. Салдангийн Одонтуяа гишүүн оролцож байна. Мөн Цэндийн Сандаг-Очир гишүүн оролцож байна. Өнөрболор гишүүн оролцож байна. Ингээд 19-өөс 12 гишүүн ирж ирц бүрдсэн тул өнөөдрийн Төсвийн байнгын хорооны хуралдааныг танилцуулъя. 
Уг нь 4 хэлэлцэх асуудал 4 байсан. Төсвийн тогтвортой байдлын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд, Засгийн газрын 2021 оны 6 дугаар сарын 29-ний өдөр өргөн мэдүүлсэн. Энэ эхнийх. Хоёрдугаарт Монгол Улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуульд өөрчлөлт оруулах тухай хуулийн төсөл, Засгийн газар 2021.06.29-ний өдөр өргөн мэдүүлсэн, анхны хэлэлцүүлэг. 3 дахь асуудал бол Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай нэг хуулийн төслүүд. Засгийн газрын 2021 оны 6 дугаар сарын 29-ний өдөр өргөн мэдүүлсэн. 2 дахь хэлэлцүүлэг гэсэн ийм 3. 4 дэх асуудал бол Онцгой албан татварын тухай хуульд нэмэлт, өөрчлөлт оруулах тухай хуулийн төсөл, Улсын Их Хурлын гишүүн Пүрэвдоржийн санаачилсан ийм эцсийн хэлэлцүүлэг байгаа. 
Гэхдээ энэ асуудлыг бид нар Зарлагын хяналтын дэд хороо хуралдсаны дараагаар энэ асуудлыг бол хэлэлцэнэ. Ингээд өнөөдөр Төсвийн байнгын хороогоор 3 асуудал хэлэлцэнэ. Өөрөө тэгвэл энэ дээр суугаад түрүүчийн горимын саналыг адилхан хэлэлцүүл. Тэгвэл Зарлагын хяналтын дэд хороо хуралд. Чи яахаараа бусад гишүүдийн гаргасан горимын санал дээр санал хураалгахгүй байж одоо өөрөө горимын асуудал гаргадаг юм. Яалаа гэж, намайг орж ирж байхад горимын санал гаргая гээд сууж байсан. Шударга байна. Жигд байна, тэгш байна, шударга байна. Хэлэлцэх асуудал баталсан. 
Тэр төсвийн гүйцэтгэлийг батлах эсэх тухай юун дээр дөрөв дөрвөөр унасан байна лээ. Нэгдсэн чуулганы хуралдаан дээр манай намын бүлгээс оролцож байгаа манай гишүүд санал өгөхдөө анхаараад өгнө биз. Унагаасан юмыг эсрэг өгөөд л босгоно шүү дээ. Тэр бол асуудал биш. Хэлэлцэх асуулдаа оръё. Төсвийн тогтвортой байдлын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төсөл, анхны хэлэлцүүлэг.
Б.Пүрэвдорж: Хуурамч шатахууны хууль.../үг тасрав/
Ч.Хүрэлбаатар: 4 дүгээрт нь энэ Онцгой албан татварын тухай хуульд нэмэлт, өөрчлөлт оруулах тухай хуулийн эцсийн хэлэлцүүлгийг бол оруулна. 
Нэг.Төсвийн тогтвортой байдлын тухай хуульд өөрчлөлт оруулах тухай, Төсвийн зарим тусгай шаардлагын үйлчлэлийг түр түдгэлзүүлэх, мөрдөх хугацааг хойшлуулах тухай хуулийг хүчингүй болсонд тухай хуулийн төслүүдийг анхны хэлэлцүүлгийг хэлэлцэж эхэлье. 
Ажлын хэсгийг та бүгдэд танилцуулъя. Сангийн сайд Жавхлан, Сангийн дэд сайд Санжаагийн Мөнгөнчимэг, Төрийн нарийн бичгийн дарга Наранцогт, Төсвийн бодлого, төлөвлөлтийн газрын дарга Ганбат, Эдийн засгийн бодлогын газрын дарга Батхүрэл, Санхүүгийн бодлогын газрын дарга Мандуул, Төсвийн хөрөнгө оруулалтын газрын дарга Түвдэндорж, Мандуул гэдэг хүн байна уу? Мандуул гэж хүн байна уу? Энэ арилжааны банкнуудтай болохоор нийлээд яваад байдаг. Ерөөсөө нэг ч удаагийн хуралд дандаа ирж харагдаагүй шүү Мандуул гэдэг хүн. Батхүү Хөгжлийн санхүүжилтийн газрын дарга, Золбоо, Төсвийн нэгтгэлийн хэлтсийн дарга Санжаадорж, Зарлагын хэлтсийн дарга Тэлмүүн, Орлогын хэлтсийн дарга Сонор, Санхүүгийн зах зээл, даатгалын хэлтсийн дарга Ганбаяр, Санхүүгийн бодлогын газрын хэлтсийн дарга гэсэн ийм бүрэлдэхүүнтэй байна. 
Төсвийн тогтвортой байдлын тухай хуульд өөрчлөлт оруулах тухай хуулийн төслийн 1 дүгээр зүйлтэй холбогдуулан асуулт асууж, зарчмын зөрүүтэй санал гаргах гишүүд нэрсээ өгье. Санал байна уу? Гишүүдээс саналтай гишүүн байна уу? Саналтай гишүүн байхгүй байна. Гэхдээ энэ дээр манай Төсвийн байнгын хорооны хуулийнхан ажиллаад 1, 2 санал байгаа юм байна. 
Хэрэгжиж эхлэх хугацаатай холбоотой Үндсэн хуулийн цэцийн дүгнэлттэй холбоотойгоор асуудал байна. Төслийн 1 дүгээр зүйлийн дараах гэснийг 19 дэх зүйлийн 19.9 гэж энэ зөв юм уу? Эхнийх нь өөр юм байна шүү дээ. Эхнийхэд нь ийм санал гарсан байна. Төсвийн байнгын хорооны ажилтнууд ажиллаад техникийн алдаа байгааг засаж байгаа юм байна. Төсвийн тогтвортой байдлын тухай хуулийн 19 дүгээр зүйлийн 19 дэх хэсгийг доор дурдсан байдлаар өөрчлөн найруулж байгаа юм байна. Найруулгын шинж чанартай ийм зүйл байна. Эхлээд туршилтын санал хураалт. Батжаргал гишүүн бол дандаа гар өргөж санал өгч байгаа юм байна. Протоколд тэмдэглэе. Цахимын энэ техник эд нараа шалгуулахад яадаг байна. Та бүгдэд уншиж танилцуулъя. 
Төслийн 1 дүгээр зүйлийн дараах гэснийг 19 дүгээр зүйлийн 19.9 дэх гэж өөрчлөх. Найруулгын шинж чанартай ийм санал хураалт байна. Гишүүд анхааралтай санал хураалт өгнө үү. Санал хураалт бодитой явж байна шүү. 2/3 гэдгийг танай намынхан л алга болгосон. Хуралдаанд 15 гишүүн оролцсоноос 10 гишүүн дэмжиж санал хураалт дэмжигдлээ. Битгий хурал үймүүлээд бай. 

2 дахь санал.Төслийн 2 дугаар зүйлийг хасах. Санал гаргасан Улсын Их Хурлын гишүүн бас манай Байнгын хорооны ажилчдаас гаргаж байгаа. Гэхдээ энийг Байнгын хорооны даргаараа нэрээр ороод санал хурааж байгаа шүү. Түүнээс биш.  Цэцийн дүгнэлттэй холбоотой хугацааг тодорхой болгож байгаа зүйл байна. Манай Сангийн яамныхан энэ хугацааг тэр Үндсэн хуулийн нийцүүлээд өргөж байгаач. Дандаа ийм юм орж ирж байна Наранцогтоо. Санал хураалт. Хуралдаанд 15 гишүүн оролцсоноос 10 гишүүн дэмжиж санал өгснөөр санал дэмжигдлээ. Төсвийн тогтвортой байдлын тухай хуульд өөрчлөлт оруулах тухай хуулийн төслийн талаар санал хураалтыг явуулж дууслаа. 
Төсвийн тогтвортой байдлын тухай хуулийг дагасан хуультай холбоотойгоор санал хураалт байгаа юм байна. Төсвийн зарим тусгай шаардлагын үйлчлэлийг түр түдгэлзүүлэх, мөрдөх хугацааг хойшлуулах тухай хуулийг хүчингүй болсонд тооцох тухай хуулийн төслийн 1 дүгээр зүйлтэй холбогдуулан асуулт асууж, зарчмын зөрүүтэй санал гаргах гишүүн байна уу? Цахимаар алга, танхимд алга. Энэ гэхдээ энэ санал байгаа. Хугацаатай холбоотой санал байна. Төслийн 2 дугаар зүйлийг хасах гэхээр болж байгаа юу? 
Энэ Цэцийн дүгнэлтийг би бас та бүгдэд уншаад танилцуулъя. 2016 оны 6 сарын 17-ны өдрийн 04 дүгээр тогтоол байгаа. Энэ дээр энэ хуулийг 2016 оны 01 дүгээр сарын 19-ний өдрөөс эхлэн дагаж мөрдөнө гэж эдгээр хуулийг батлагдсан өдрөөс дагаж мөрдөхөөр заасан нь Үндсэн хуулийн 26 дугаар зүйлийн 3 дахь хэсгийн Монгол Улсын хуулийг Улсын Их Хурал албан ёсоор нийтлэх бөгөөд хэрэв хуульд өөрөөр заагаагүй бол ийнхүү нийтэлснээс хойш 10 хоногийн дараа хүчин төгөлдөр болно гэнийг, 33 дугаар зүйлийн 1 дэх хэсгийн 1 дэх заалтын Улсын Их Хурлын баталсан хууль бусад шийдвэрт бүхэлд нь буюу зарим хэсэгт хориг тавих гэсэн Ерөнхийлөгчийн үндсэн бүрэн эрхийг, 5 дугаар зүйлийн 3 дахь хэсгийн Улсын дээд шүүх бусад шүүх нь Үндсэн хуульд нийцээгүй албан ёсоор нийтлээгүй хуулийг хэрэглэх эрхгүй гэснийг тус тус зөрчсөн байх тул хүчингүй болгосугай ийм заалтын дагуу саяын санал хураалтыг та бүгдэд уншиж танилцууллаа. 
Бас туршилтын санал хураалт явуулъя. Туршилтын санал хураалт. Батжаргал гишүүн орсон сая цахим руу. Санал хураалт явуулъя. Саяын хэлсэн төслийн 2 дугаар зүйлийг хасах. Санал гаргасан Улсын Их Хурлын гишүүн Хүрэлбаатар. Хуралдаанд 15 гишүүн оролцсоноос 10 гишүүн дэмжиж 66,7 хувийн саналаар санал дэмжигдлээ. Санал хураалт явуулж дууслаа. Төсвийн тогтвортой байдлын тухай хуульд өөрчлөлт оруулах тухай, Төсвийн зарим тусгай шаардлагын үйлчлэлийг түр түдгэлзүүлэх, мөрдөх хугацааг хойшлуулах тухай хуулийг хүчингүй болсонд тухай хуулийн төслүүдийг анхны хэлэлцүүлэг хийсэн талаар Байнгын хорооноос гарах санал, дүгнэлтийг Улсын Их Хурлын гишүүн хэн танилцуулах вэ? Амартүвшин гишүүн танилцуулах уу? Үгүй гэнэ. Булгантуяа гишүүн танилцууллаа. Баярлалаа. Хуулийн төслүүдийн анхны хэлэлцүүлгийг явуулж дууслаа. 2 дахь асуудалдаа оръё.
Хоёр.Монгол Улсын нэгдсэн төсвийн 2021 оны төсвийн хүрээний мэдэгдэл, 2021-2023 оны төсвийн төсөөллийн тухай хуульд өөрчлөлт оруулах тухай хуулийн төслийн анхны хэлэлцүүлгийг хэлэлцэж эхэлье. 
Ажлын хэсэг хэвээрээ. Монгол Улсын нэгдсэн төсвийн 2021 оны төсвийн хүрээний мэдэгдэл, 2021-2023 оны төсвийн төсөөллийн тухай хуульд өөрчлөлт оруулах тухай хуулийн төслийн 1 дүгээр зүйлтэй холбогдуулан асуулт асууж, зарчмын зөрүүтэй санал гаргах гишүүн байна уу? Санал алга байна. 
Монгол Улсын Их Хурлын чуулганы хуралдааны дэгийн тухай хуулийн 29.22-т хуулийн төслийн талаар зарчмын зөрүүтэй саналын томьёолол гараагүй бол хуулийн төслийн анхны хэлэлцүүлгийг эцэслэн батлах үе шаттай нэгтгэн явуулах горимын саналыг нэгдсэн хуралдаанд гаргаж болно гэж заасан. Горимын санал гаргах гишүүн байна уу? Булгантуяа гишүүн горимын санал гаргаж байна. Анхны хэлэлцүүлгээр эцэслэн батлах санал гаргаж байна. Санал хураалт явуулъя. Горимын санал. Нэгтгээд нэг санал явуулъя гэсэн. Хуралдаанд оролцсон 15 гишүүнээс 9 гишүүн дэмжиж 60 хувийн саналаар Булгантуяа гишүүний гаргасан горимын санал дэмжигдлээ. 

Сая горимын санал дэмжигдсэн тул одоо санал хураалт явуулъя. Монгол Улсын нэгдсэн төсвийн 2021 оны төсвийн хүрээний мэдэгдэл, 2021-2023 оны төсвийн төсөөллийн тухай хуульд өөрчлөлт оруулах тухай хуулийн төслийг анхны хэлэлцүүлгээр нь эцэслэн батлах үе шаттай нэгтгэн явуулах нь зүйтэй гэсэн Булгантуяа гишүүний саналаар санал хураалт явуулъя. Гишүүд анхааралтай санал хураалтдаа оролцохыг хүсье. Хуралдаанд 15 гишүүн оролцсоноос 11 гишүүн буюу 73,3 хувийн саналаар санал дэмжигдлээ. 
Монгол Улсын нэгдсэн төсвийн 2021 оны төсвийн хүрээний мэдэгдэл, 2021-2023 оны төсвийн төсөөллийн тухай хуульд өөрчлөлт оруулах тухай хуулийн төслийн анхны хэлэлцүүлэг хийсэн талаар Байнгын хорооноос гарах санал, дүгнэлтийг Улсын Их Хурлын гишүүн Булгантуяа нэгдсэн хуралдаанд танилцуулна. Хуулийн төслийн анхны бөгөөд эцсийн хэлэлцүүлгийг явуулж дууслаа. Зарлагын хяналтын дэд хороо 3 хоногоор хойшлогдсон байна. Төсвийн байнгын хорооны 3, 4 дүгээр асуудал мөн ялгаагүй энэ 3 хоногоор хойшилж байна. Зарлагын хяналтын дэд хороо хуралдтал.
ЗАВСАРЛАГА

Ч.Хүрэлбаатар: Төсвийн байнгын хорооны 2021 оны 7 дугаар сарын 02-ны өдрийн хуралдааныг үргэлжлүүлье. 2 асуудал байгаа. Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслүүд, Засгийн газрын 2021 оны 6 дугаар сарын 29-ний өдөр өргөн мэдүүлсэн, хоёр дахь хэлэлцүүлгийг хийх учиртай. Мөн түүний дараагийн асуудал бол Онцгой албан татварын тухай хуульд нэмэлт, өөрчлөлт оруулах тухай хуулийн төсөл. Улсын Их Хурлын гишүүн Б.Пүрэвдорж 2020 оны 4 сарын 17-ны өдөр өргөн мэдүүлсэн, эцсийн хэлэлцүүлэг гэсэн ийм 2 асуудал байгаа. Ингээд хэлэлцэх асуудалдаа оръё. 

Гурав.Нэгдсэн төсвийн 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслийн хоёр дахь хэлэлцүүлгийг хийж эхэлнэ.

Ажлын хэсэг бол Сангийн сайд Жавхлан, Сангийн дэд сайд Мөнгөнчимэг, Сангийн яамны Төрийн нарийн бичгийн дарга Наранцогт, Төсвийн бодлогын газрын дарга Ганбат, Эдийн засгийн бодлогын газрын дарга Батхүрэл, Хөрөнгө оруулалтын газрын дарга Түвдэндорж, Зарлагын хэлтсийн дарга Санжаадорж, Орлогын хэлтсийн дарга Тэлмүүн, Өрийн удирдлагын хэлтсийн дарга Сүх-Очир, Төсвийн нэгтгэлийн хэлтсийн дарга Золбоо нар оролцож байна. Мөн Хөдөлмөр, нийгмийн хамгааллын холбогдох мэргэжилтнүүд цахимаар оролцож байна. 

Төсвийн танилцуулгыг төсвийн тодотголын төслийн талаарх танилцуулгыг Хөдөлмөр, нийгмийн хамгааллын сайд Ариунзаяа танилцуулна. Ариунзаяа сайдыг урьж байна. 

А.Ариунзаяа: Байнгын хорооны дарга, эрхэм гишүүд ээ, 

Монгол Улсын Засгийн газраас Монгол Улсын хоёр мянга хорин нэгэн оны төсвийн тухай хуульд өөрчлөлт оруулах тухай, Нийгмийн даатгалын сангийн хоёр мянга хорин нэгэн оны төсвийн тухай хуульд өөрчлөлт оруулах тухай хуулийн төслүүд болон бусад дагалдах хуулийн төслүүдийг хоёр мянга хорин нэгэн оны зургаадугаар сарын хорин есний өдөр Улсын Их Хуралд өргөн мэдүүлсэн билээ. 

Монгол Улсад коронавируст халдварын тархалт нэмэгдэж, урьдчилан тооцоолох боломжгүй нөхцөл байдал үүсэж, ард иргэдийн эрүүл мэнд, орлогыг хамгаалахад чиглэсэн зайлшгүй шаардлагатай нэмэлт санхүүжилт хийх цаг үеийн шаардлага үүсэж байна.

Иймд төсвийн тодотголын хүрээнд иргэдийн эрүүл мэндийг хамгаалах, эрүүл мэндийн салбарын нэн шаардлагатай санхүүжилтийг шийдвэрлэхэд нийт 735,1 тэрбум төгрөг, хүүхдийн мөнгө болон нийгмийн халамжийн тэтгэмжийг он дуустал үргэлжлүүлэн олгоход 618,9 тэрбум төгрөг, Засгийн газрын нөөц санг 60 тэрбум төгрөг, аймгийн Засаг даргын нөөц санг 20 тэрбум төгрөгөөр тус тус нэмэгдүүлэхээр тооцсон. 

Төрийн байгууллагуудын төсвийн хэмнэлтийн хүрээнд урсгал зардлыг 132,9 тэрбум төгрөг, улсын төсвийн хөрөнгө оруулалтыг 90 тэрбум төгрөг, гадаадын зээл ашиглалтыг 60 тэрбум төгрөг, нийт 282,9 тэрбум төгрөгийн зардал танах ба эдгээр хэмнэгдсэн зардлыг ковид-19 цар тахлын эсрэг авах хариу арга хэмжээг санхүүжүүлэхэд зарцуулна. 

Дээрх бодлогын арга хэмжээний үр дүнд Монгол Улсын 2021 оны нэгдсэн төсвийн нийт орлого 13,7 их наяд төгрөг, нэгдсэн төсвийн нийт зарлага 15,7 их наяд төгрөг болж төсвийн тэнцвэржүүлсэн алдагдал 3,7 их наяд төгрөг буюу ДНБ-ний 8,8 хувьтай тэнцэхээр байна. 

Байнгын хорооны дарга, эрхэм гишүүд ээ, 

Ковид-19 халдварт цар тахлын нөхцөл байдалтай уялдуулан Монгол Улсын Засгийн газраас боловсруулж, Улсын Их Хуралд өргөн мэдүүлсэн Монгол Улсын хоёр мянга хорин нэгэн оны төсвийн тухай хуульд өөрчлөлт оруулах тухай, Нийгмийн даатгалын сангийн хоёр мянга хорин нэгэн оны төсвийн тухай хуульд өөрчлөлт оруулах тухай хуулийн төслүүдийг хэлэлцэн шийдвэрлэж өгөхийг хүсье. Баярлалаа.

Ч.Хүрэлбаатар: Ариунзаяа сайдад баярлалаа. Улсын Их Хурлын чуулганы хуралдааны дэгийн тухай хуулийн 70 дугаар зүйлд заасны дагуу бусад Байнгын хороо, Төсвийн зарлагын хяналтын дэд хороо эрхлэх асуудлынхаа хүрээнд төсвийн тодотголын төслийг хэлэлцэн зарчмын зөрүүтэй саналын томьёоллыг санал, дүгнэлтийн Төсвийн байнгын хороонд ирүүлсэн. Та бүгдэд эдгээр санал, дүгнэлтүүдийг тарааж өгсөн байгаа. Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн нэрийг нь өгчих дөө. Аюулгүй байдал, гадаад бодлогын байнгын хорооны саналыг Улсын Их Хурлын гишүүн Нанзадын Наранбаатар танилцуулна. Тараагаад өгсөн учраас танилцуулсанд тооцоод явчих уу? Цахимаар хуралдаж байгаа үед бол болно гэж байна. Танилцуулагдсан гэж тооцъё. Та бүгдэд тарааж өгсөн. 

Байгаль орчин, хүнс, хөдөө аж ахуйн байнгын хорооны санал, дүгнэлтийг Улсын Их Хурлын гишүүн Жигжидийн Батжаргал, Боловсрол, соёл, шинжлэх ухаан, спортын байнгын хорооны санал, дүгнэлтийг Улсын Их Хурлын гишүүн Пүрэв-Очирын Анужин, Ёс зүй, сахилга хариуцлагын байнгын хорооны санал, дүгнэлтийг Улсын Их Хурлын гишүүн Хавдисламын Баделхан байгаа. Тараагаад өгсөн учраас танилцуулгыг цахимаар явж байгаа тохиолдолд бол танилцсан гээд хэлж бас болох юм байна. Та унших уу Баделхан гишүүнээ? Унших юм уу? Танилцсанд тооцъё гэж байна. 

Инновац, цахим бодлогын байнгын хорооны санал, дүгнэлтийг Улсын Их Хурлын гишүүн Ганибалын Амартүвшин танилцсанд тооцлоо. Нийгмийн бодлогын байнгын хорооны санал, дүгнэлтийг Улсын Их Хурлын гишүүн Дамбын Батлут танилцсанд тооцлоо. Төрийн байгуулалтын байнгын хорооны санал, дүгнэлтийг Улсын Их Хурлын гишүүн Гочоогийн Ганболд танилцсанд тооцлоо. Үйлдвэржилтийн бодлогын байнгын хорооны санал, дүгнэлтийг Улсын Их Хурлын гишүүн Ганзоригийн Тэмүүлэн танилцсанд тооцлоо. Хууль зүйн байнгын хорооны санал, дүгнэлтийг Улсын Их Хурлын гишүүн Лхагвын Мөнхбаатар танилцсанд тооцлоо. Эдийн засгийн байнгын хорооны саналыг Улсын Их Хурлын гишүүн Хүрэлбаатарын Булгантуяа танилцсанд тооцлоо. Төсвийн зарлагын хяналтын дэд хорооны санал, дүгнэлтийг Улсын Их Хурлын гишүүн Пүрэвдорж танилцсанд тооцлоо. 

Одоо төсвийн тодотголын төсөлтэй холбогдуулан асуулт асуух гишүүд байвал нэрсээ өгье. Асуулт асуух гишүүд алга байна. Улсын Их Хурлын Байнгын хороод болон Төсвийн зарлагын хяналтын дэд хорооноос Монгол Улсын 2021 оны төсвийн тодотголын төсөд бичгээр томьёолж санал ирээгүй байна. 

Монгол Улсын 2021 оны төсвийн тодотголын төсөлтэй холбогдуулан зарчмын зөрүүтэй санал гаргах Төсвийн байнгын хорооны гишүүд нэрсээ өгье. Яг одоогоор бол 3 гишүүнээс санал ирсэн байгаа. Улсын Их Хурлын гишүүн Чинбүрэн гишүүнээс 2 санал, Амартүвшин гишүүнээс 1 санал, Даваасүрэн гишүүнээс 1 санал ингээд 3 гишүүнээс 4 санал ирсэн. Ингээд би Чинбүрэн гишүүнээс эхлээд саналын та бүгдэд уншиж танилцуулъя. 

Эхний санал. Мэс заслын дурангийн сет тоног төхөөрөмж, Улаанбаатар, Баянзүрх дүүрэг, Баянзүрх эмнэлэг гэж байгаа. Нөгөө энийгээ яаж нэрийг нь сольё гэдэг ийм санал оруулж ирсэн. Мэс заслын дурангийн сет тоног төхөөрөмж, Улаанбаатар, Баянзүрх дүүрэг, Амгалан амаржих газар гэж байсныг Баянзүрхийн эмнэлэг болгож өөрчилье гэж байгаа ийм санал оруулж ирсэн байна. Энэ чиглэлээр мөн дараагийн санал бол бохир усны шугамын засварын шинэчлэл коллекторыг холбох, Улаанбаатар, Баянзүрх дүүрэг, 11 дүгээр хороо, Сэтгэцийн эрүүл мэндийн үндэсний төв гэж байгаа. Солихдоо бол Улаанбаатар, Баянзүрх дүүрэг, 9 дүгээр хороо, Сэтгэцийн эрүүл мэндийн үндэсний төв гээд 2 хороог хооронд нь сольж байгаа. Энхсайхан энэ 11 дүгээр хороог 9 дүгээр гээд яасан ард талын Сэтгэцийн эрүүл мэндийн үндэсний төв нь хэвээрээ байна. Энийг нь авч болдоггүй юм уу, ийм санал байна. Ингээд энэ чиглэлээр Эрүүл мэндийн яамнаас тайлбар өгье гэсэн байна. Эрүүл мэндийн яамнаас орж байгаа Хонгорзул тайлбар өгье энэ хоёр санал дээр. Хамгийн гол нь тендер зарлагдсан уу, гэрээ байгуулагдсан бол энэ сольж болохгүй байгаа. 1 дүгээр сэтгэцийн юу 2 дугаарт нь Сэтгэцийн эрүүл мэндийн төв 11 дүгээр хороо 9 дүгээр хороо гээд бичсэн. Энэний ялгааг нь гаргаж ирж тайлбарлаж өгөөч. 

Т.Хонгорзул: Сайн байцгаана уу. Эрүүл мэндийн яамны Хөрөнгө оруулалтын хэлтсийн дарга Хонгорзул байна. Тайлбар тодруулгыг өгье. 1 дүгээрт тэр бохир шугамын засварын шинэчлэлтэй холбогдох ажил, Баянзүрх дүүргийн 11 дүгээр хороо Сэтгэцийн эрүүл мэндийн үндэсний төв гэснийг 9 дүгээр хороо болгодог нь Сэтгэцийн эрүүл мэндийн үндэсний төв нь Баянзүрх дүүргийн 9 дүгээр хороонд угаасаа байрладаг. Тэгээд хууль батлагдахдаа хороо нь андуурагдаад 11 дүгээр хороо гээд орсныг зөв болгож гаргах гэж байна.

Ч.Хүрэлбаатар: Тэгэхээр энэ саналыг дэмжих ёстой юм байна. Дараагийнх нь санал тэр мэс заслын дурангийн сет тоног төхөөрөмжийн талаар тайлбар өгье. 

Т.Хонгорзул: Энэ ажил болохоор мэс заслын дурангийн сет тоног төхөөрөмж, Улаанбаатар хот, Баянзүрх дүүрэг, Баянзүрх эмнэлэг гээд гарсан. Баянзүрх эмнэлэг маань одоо Баянзүрх эмнэлэг ХХК гээд аж ахуйн нэгж байгаа. Улсын төсвийн хөрөнгөөр аж ахуйн нэгжид тоног төхөөрөмж авч өгч болохгүй учраас Баянзүрх дүүрэгт байрлалтай улсын төсвийн байгууллага Амгалан амаржих газарт энэ тоног төхөөрөмжийг шилжүүлэхээр. 

Ч.Хүрэлбаатар: Энэ бас болно гэж үзэж байгаа юм байна тийм ээ?

Т.Хонгорзул: Болно гэж үзэж байгаа.

Ч.Хүрэлбаатар: Болно. Тэгвэл санал хураалт явуулъя. Чинбүрэн гишүүний санал байна. Мэс заслын дурангийн сет тоног төхөөрөмж, Улаанбаатар, Баянзүрх дүүрэг, Баянзүрх эмнэлэг гэж байгаа энэ нь үндсэндээ хувьчлагдсан эмнэлэг. Тэгэхээр үүнийг Баянзүрх дүүргийн Амгалан амаржих газар болгож өөрчилж байгаа юм байна. Ингээд санал хураалт явуулъя. Дэмжиж байгаа гишүүд саналаа өгөөрэй. Бүртгэлийн санал хураалт явуулж байгаа шүү, бүртгэлийн. Саяын санал бол дандаа Чинбүрэн гишүүн, Булгантуяа гишүүн хоёр гишүүний санал байна шүү. Санал гаргасан Улсын Их Хурлын гишүүн Чинбүрэн, Улсын Их Хурлын гишүүн Булгантуяа байна. Санал хураалт явуулъя. Сая бүртгэлийн санал хураалт явсан. Булгантуяа гишүүн та дараа нь нийлүүлээд үг хэлээрэй. Дараагийн санал дээр. Хуралдаанд 11 гишүүн оролцсоноос 9 гишүүн дэмжсэн байна. 10 гишүүн дэмжсэн байна. Пүрэвдорж гишүүн бол дэмжсэн. 

Дараагийн санал. Бохир усны шугамын засварын шинэчлэл коллектортой холбох, Улаанбаатар, Баянзүрх дүүрэг, 11 дүгээр хороо, Сэтгэцийн эрүүл мэндийн үндэсний төв гэдгийг Бохир усны шугамын засварын шинэчлэл коллектортой холбох, Улаанбаатар, Баянзүрх дүүрэг, 9 дүгээр хороо, Сэтгэцийн эрүүл мэндийн үндэсний төв гээд 11-ийг 9 гэж засаж байна. Булгантуяа гишүүн үг хэлье. Булгантуяа гишүүнийг урьж байна. Санал гаргасан Чинбүрэн, Булгантуяа гишүүн. 

Х.Булгантуяа: Би яг энэ асуудлаар тодруулга хийх гэж байсан юм дарга. Хороог нь андуураад оруулснаас болоод 21 оны төсөв дээр тендер худалдан авалтынх нь ажил явагдахгүй байсан. Дээрээс нь нэмээд хувийн эмнэлэг дээр худалдан авалт хийж болохгүй учраас улсын эмнэлэг рүү шилжүүлэх саналыг Чинбүрэн эмч бид хоёр гаргаж байгаа юм. Түрүүн Эрүүл мэндийн яамнаас өгсөн тодруулга хийчихлээ. 

Ч.Хүрэлбаатар: Санал хураалт явуулъя. Санал хураалт. Саяын хэлсэн бохир усны шугамын засварын шинэчлэл коллектортой холбох гэдгийг 11 дүгээр хороо гэдгийг 9 дүгээр хороо болгож засаж байна. Санал хураалт. Гишүүд анхааралтай саналаа өгөөрэй. Цаана нь хоёрхон санал байгаа. Хуралдаанд 11 гишүүн оролцсоноос 9 гишүүн дэмжлээ. Пүрэвдорж гишүүн танхимаас санал хураалтад оролцлоо. Санал дэмжигдлээ.

Дараагийн санал. Даваасүрэн гишүүний гаргасан байгаа. Авто зам засвар, Хөвсгөл, Галт сум, Зүрх баг Хянганахын хясаа гэж байна. Үүнийг Авто зам засвар, Хөвсгөл, Жаргалант, Галтын замын засвар гэж өөрчлөх ийм санал байна. Санал хураалт явуулъя. Нэр солих юм байна. Өөр асуудал энд алга байна. Өөрийнхөө тойрог дээр юу яаж байгаа санал байна. Санал хураалт. Хуралдаанд 11 гишүүн оролцсоноос 8 гишүүн дэмжиж 72,7 хувиар санал дэмжигдлээ. 

Төгсгөлийн санал хураалт. Санал гаргасан Улсын Их Хурлын гишүүн Амартүвшин. Цэцэрлэгийн барилгын өргөтгөл, 120 ор, Улаанбаатар, Хан-Уул дүүргийн 2 дугаар хороо, 65 дугаар цэцэрлэг гэж төслийг 65 дугаар гэснийг 67 дугаар гэж өөрчлөх ийм санал байна. Нэр өөрчлөх ийм санал байна. Алдаа гарсан байна. Энийг залруулах санал хураалт явагдаж байна. Гишүүд саналаа өгье. Санал хураалт. Гишүүд саналаа өгөөрэй анхааралтай. Хуралдаанд 11 гишүүн оролцсоноос 9 гишүүн дэмжиж 81,8 хувийн саналаар санал дэмжигдлээ. Төсвийн тодотголтой холбоотой санал хураалтыг явуулж дууслаа. Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслүүдийн 2 дахь хэлэлцүүлгийг хийсэн талаар Байнгын хорооноос гаргах санал, дүгнэлтийг Улсын Их Хурлын гишүүн Булгантуяа гишүүн танилцуулна. Булгантуяа гишүүндээ баярлаж байна. Монгол Улсын 2021 оны төсвийн тодотголын төслийн 2 дахь хэлэлцүүлгийг хэлэлцэж дууслаа. Уншсанд тооцсон. Тэр үг оруулна. Тэр бол юун дээр төсвийн гүйцэтгэлтэй холбоотой санал байна шүү аудитын дүгнэлттэй холбоотой. Тэгэхээр тэрийгээ бид нар төсвийн гүйцэтгэл дээр оруулна. Юу гаргана. Тийм. 

Шаардлагатай гэж үзвэл Төсвийн зарлагын хяналтын дэд хороо Пүрэвдорж даргаа улсын төсвийн гүйцэтгэлтэй баталсантай холбогдуулан авах арга хэмжээний тухай тогтоолын төсөл боловсруулж нэгдсэн хуралдаанаар хэлэлцүүлж болно гээд танд бүрэн эрх нь байгаа юм байна. Тусдаа хийе. 

Дөрөв.Онцгой албан татварын тухай хуульд нэмэлт, өөрчлөлт оруулах тухай хуулийн төсөл.

Улсын Их Хурлын гишүүн Пүрэвдорж 2020.04.17-ны өдөр өргөн мэдүүлсэн, эцсийн хэлэлцүүлгийг эхэлье. Анхны хэлэлцүүлгээр олонхын дэмжлэг авсан саналуудыг хуулийн төсөлд нэмж тусгаад эцсийн хэлэлцүүлэгт бэлтгэсэн төслийг та бүгдэд бол тараасан байгаа. Эцсийн хэлэлцүүлэгт бэлтгэсэн төсөлтэй холбогдуулан асуулт асуух гишүүн байна уу? Байвал нэрээ өгье. Асуулт асуух гишүүд бол алга байна. 

Одоо зарчмын зөрүүтэй нэгдсэн хуралдааны анхны хэлэлцүүлгийн үед хуралдаан даргалагчаас санал хураахгүйгээр уг асуудлыг гүйцээн боловсруулж хуулийн төслийн холбогдох зүйл, хэсэг заалттай уялдуулах чиглэл өгсний дагуу боловсруулсан зарчмын зөрүүтэй саналаар санал хураалт явуулна. Эхний санал Пүрэвдорж гишүүнээс ирэх санал. Бямбацогт гишүүн, одоо ийм болчхоод байна л даа. Хэн Пүрэвдорж гишүүн санал хэлэх ёстой. Энэ санал мөн үү энэ? Пүрэвдорж гишүүнээ. Одоо эцсийн юунд Их Хурлын даргын өгсөн чиглэлийн дагуу тэр хүнд фракцын дизелийн түлш гэдгийг өөрчилж MNS стандартыг бол хэлнэ гэж хэлсэн шүү дээ. Пүрэвдорж гишүүнд микрофон өгье. 

Ажлын хэсгийг эхлээд би танилцуулъя. Нандинжаргал Уул уурхай, хүнд үйлдвэрийн яамны Төрийн нарийн бичгийн дарга, Чулуунбат Уул уурхай, хүнд үйлдвэрийн яамны Газрын тосны бодлогын хэрэгжилтийг зохицуулах газрын дарга. 

Б.Пүрэвдорж: Тэгэхээр энэ дээр гүйцээн боловсруулах чиглэл авахдаа хамгийн гол нь мэргэжлийн яамнаас тодорхой дээрээс нь гаалийн байгууллагын гаалийн мэдүүлэг, мэргэжлийн яамны гаргасан MNS стандарт 2-ын нэршлийн зөрүүгээс зөрүүг нэг мөр болгох зорилгоор энэ гүйцээн боловсруулах чиглэлийг авах гэж байгаа. Тэгэхээр ер нь бол би хуулийн төслөө өргөн барихдаа гаалиар орж ирж байгаа бараа бүтээгдэхүүний импортын мэдүүлгээс нэршлийг нь авч одоо энэ хуулийн төслийг өргөн барьсан. 

Тэгэхээр хүнд фракцын дизелийн түлш нэрээр энэ бүтээгдэхүүн орж ирж гаалийн бүрдүүлэлт хийгддэг. Тийм учраас гэтэл манай яам бол энэ MNS стандартаараа нэршлээ хийх нь зүйтэй. Хүнд фракцын дизелийн түлш гээд MNS68592020 гэсэн стандарт одоо гарсан байгаа. Тэгэхээр ер нь бол Түлш эрчим хүчний яам гаалийн байгууллага хоорондоо ярилцаад цаашдаа энэ хүнд фракцын дизелийн түлш гэдэг MNS стандартыг хуульдаа оруулах юм бол гаалиар орж ирж байгаа хүнд фракцын дизелийн түлш гэдэг зүйлийг энэ онцгой татвартаа оруулаад явж болно гэж хэлсэн учраас энэ хуулийн 4.1.5-д байгаа. Тайлбар хэсэх дэх хүнд фракцын дизелийн түлш гэдгийг түлш нефтийн хүнд фракц гэдгийг хүнд фракцын дизелийн түлш гэж нэрлэх нь зүйтэй юу гэдгийг мэргэжлийн яамнаас асууя. Өөрөөр хэлбэл түлш нефтийн хүнд фракц гэдгийг та бүхний бий болгосон стандартын дагуу хүнд фракцын дизелийн түлш гэж нэрлэж болно.

Ч.Хүрэлбаатар: Ажлын хэсгийн 4 дүгээр микрофон тайлбар өгье.

Ч.Чулуунбат: Сайн байцгаана уу. Пүрэвдорж гишүүний асуултад хариулъя. Уул уурхай, хүнд үйлдвэрийн яамны Газрын тосны хэлтсийн дарга Чулуунбат байна. Монгол Улсын MNS68592020 гэсэн хүнд фракцын дизелийн түлш гэсэн стандартыг өнгөрсөн онд баталсан. Энэхүү стандарт нь болохоор үйлдвэрлэлийн технологийн процесс болон бусад зориулалтаар ашиглах хүнд фракцын дизель түлшинд тавигдах техникийн ерөнхий шаардлага юм байгаа юм. 

Тэгээд тайлбар дээр болохоор хүнд фракцын дизель түлш нь олон улсад DMX, DMA, DMZ, DMF гэсэн нийтлэг 4 төрөлд хамаарна. Үйлдвэрлэгчээс бэлтгэн нийлүүлэгдэх хүнд фракцын дизелийн түлш нь дараах нэршилтэй байж болно. Үүнд: - Зууралдлага багатай түлш буюу Оросоор Судовое маловязкое топливо, ахуйн хэрэглээний зуухны түлш  буюу Оросоор Топливо печное бытовое гээд энэ бүтээгдэхүүнүүдийг хамруулсан байгаа. Түлш хүнд фракцын дизель гээд тэр гаалийн барааны нэршил дээр нэрлэгдэж байгаа нэршил маань энэ хүнд фракцын дизелийн түлш гэдэгт бол багтаж байгаа юм. Баярлалаа. 
Ч.Хүрэлбаатар: Ойлгосонгүй. Одоо ингээд над дээр 2 юм ирж байгаа байхгүй юу. Газрын тосны үйлдвэрлэлийн дайвар бүтээгдэхүүн гэдэгт MNS68592020 стандартын дагуу хүнд фракцын дизель түлш, MNS68562020 стандартын нафта, алкилатыг ойлгоно гээд. Нэг оруулж байгаа юм. Дараа нь дахиад Монгол Улсад мөрдөгдөж буй MNS02162017 дизелийн түлш евро, MNS68612020 дизелийн түлш стандартын шаардлага хангасан бүтээгдэхүүн үйлдвэрлэж буй тохирлын гэрчилгээтэй, газрын тосны бүтээгдэхүүн үйлдвэрлэх тусгай зөвшөөрөлтэй байгууллагын технологийн стандарт зэрэг холбогдох стандарт норматив, техникийн баримт бичгийн шаардлагыг хангаж буй үйлдвэрлэгч аж ахуйн нэгжид хамаарахгүй гээд хөнгөлөлт, чөлөөлөлт оруулж байгаа байхгүй юу. Энэ чиний санал байгаа. Өөрийн чинь нэг санал байхгүй байгаад байна. Энэ дээр газрын тосны үйлдвэрлэлийн дайвар бүтээгдэхүүн гэдэгт хүнд фракцын дизелийн түлш гэж ойлгоно гээд. Энэ чинь угаасаа байсан биш билүү? Дизелийн гэдэг нь байхгүй байсан байна. 

 Тэгвэл эхлээд Пүрэвдорж гишүүний саналаар санал хураалт явуулъя. Ингээд яах гэж энийг завааруулаад байдаг юм бэ. Эхлээд саналаа хураая. Тэгээд дараагийнхаа асуудал руу оръё. Чиглэл өгсөн юуных нь дагуу л явъя. 

Улсын Их Хурлын гишүүн Пүрэвдоржийн гаргасан байгаа. Улсын Их Хурлын даргаас өгсөн чиглэлийн дагуу өөрчлөн найруулж танилцуулж байна. 

Төслийн 1, 2, 3 дугаар зүйлийг нэгтгэн 1 дүгээр зүйл болгон доор дурдсанаар өөрчлөн найруулах:

“1 дүгээр зүйл.Онцгой албан татварын тухай хуулийн дараах зүйлд доор дурдсан агуулгатай дараах заалт нэмсүгэй:

           “1/4 дүгээр зүйлийн 4.1.5 дахь заалт:
           4.1.5.газрын тосны үйлдвэрлэлийн дайвар бүтээгдэхүүн керосин. 

Тайлбар: Газрын тосны үйлдвэрлэлийн дайвар бүтээгдэхүүн гэдэгт “хүнд фракцын дизелийн түлш” гэж байгаа. Өмнө нь бол санал хураахдаа хүнд фракцын түлш гэж явж байсан. Одоо ганцхан дизелийн гэдэг үг нэмэгдээд хүнд фракцын дизелийн түлш гэж орж ирж байна. Тэгээд нафта, алкилат”-ыг ойлгоно. Гэж заасан байна.

           2/5 дугаар зүйлийн 5.1.6 дахь заалт:

           5.1.6.Онцгой албан татвар ногдуулах барааны нэр, төрөл-Газрын тосны үйлдвэрлэлийн дайвар бүтээгдэхүүн керосин; Онцгой албан татвар ногдуулах биет нэгж-1 тонн”;

           3/6 дугаар зүйлийн 6.1.10 дахь заалт:

           6.1.10.Онцгой албан татвар ногдуулах барааны нэр, төрөл-Газрын тосны үйлдвэрлэлийн дайвар бүтээгдэхүүн керосин; биет нэгж-1 тонн; ногдуулах онцгой албан татварын хэмжээ /төгрөгөөр/ 2020 он ба түүнээс хойш-285000; Санал гаргасан Улсын Их Хурлын гишүүн Пүрэвдорж гэсэн байна. Энүүгээр санал хураалт явуулна. Гомдол тэмцэл байхгүй юу? Эхлээд бүртгэлийн санал хураалт явуулъя. Бүртгэлийн санал хураалт. 9 байна. Санал хураалт. Саяын уншсанаар одоо албан ёсны жинхэнэ санал хураалт. Дэмжье. Пүрэвдорж өөрөө саналаа өгөөрэй. Хуралдаанд оролцсон гишүүнээс 11 гишүүнээс 8 гишүүн дэмжиж 72,7 хувиар санал дэмжигдэж байна. 

Дараагийнх нь. 2 дугаарх. Дээрх санал дэмжигдсэнтэй холбоотойгоор Төсөлд доор дурдсан агуулгатай 2 дугаар зүйл нэмэх. Үүнтэй холбогдуулан 2 дугаар зүйлийн дугаарыг 3 дугаар зүйл болгон өөрчлөх. 

2 дугаар зүйл.Онцгой албан татварын тухай хуулийн 6 дугаар зүйлийн 6.1 дэх хэсгийн 4.1.2-т гэснийг 4.1.2, 4.1.5-д гэж өөрчилсүгэй. Санал гаргасан Улсын Их Хурлын гишүүн Пүрэвдорж гэсэн байна. Гишүүд санал хураалт. Гишүүд анхааралтай санал хураалтаа өгөөрэй. Санал хураалт явж байна. Пүрэвдорж гишүүн саналаа өгөөрэй. Хуралдаанд оролцсон гишүүдийн 11 гишүүнээс 8 гишүүн дэмжиж 72,7 хувийн саналаар санал дэмжигдлээ. 

Бямбацогт гишүүний санал байна. Энэ дээр бол Бямбацогт гишүүний хэлээд байгаа энэ зарчмын саналыг бол хувьдаа дэмжиж байгаа. Яагаад вэ гэхээр та нар анхнаасаа стандарт шаардлага хангахгүй байгааг бол тэр тусгай зөвшөөрлөө цуцлах ёстой байсан юм. Анхнаасаа. Гэтэл явсаар байгаад өчнөөн хөрөнгө гаргаад үйлдвэрлэлийг ном журмын дагуу стандартын бүтээгдэхүүн хийж байгаа энэ компаниудыг үйл ажиллагааг үндсэндээ зогсоох ийм юу руу орж байгаа байхгүй юу. Тэгэхээр үйлдвэр худалдааны яам та бүгд энэ алдаагаа залруул. Тийм учраас яг стандартын шаардлагыг хангасан бүтээгдэхүүнийг үйлдвэрлэдэг, стандартын технологитой ийм үйлдвэрлэл эрхэлж байгаа компаниуд түүхий эд оруулж ирэхэд нь дэмждэг байх чиглэлээр та нар энэ хуулийн өөрчлөлтийг энэ 2022 оны төсөв өргөн мэдүүлэхэд давхар өргөн мэдүүлээрэй гэдэг чиглэлийг Төсвийн байнгын хорооноос өгч байна. Тэгэхгүй бол одоо санал хураахаар нөгөө хөндөгдөөгүй зүйл хөндөгдөх гээд байгаа учраас болохгүй байна. Ойлгож хандсан Бямбацогт гишүүнд баярлалаа. 2 гишүүн байгаа Амартүвшин гишүүн, Бямбацогт гишүүн нарын санал.

Өчнөөн хууль гаргаж хөрөнгө оруулалт хийлгүүлээд тэр аж ахуйн нэгжүүдэд бас хатуу хандаж болохгүй шүү. Тэгэхээр энийгээ залруулах арга хэмжээ аваарай. Баярлалаа. Өнөөдрийн Төсвийн байнгын хороо 4 асуудлаа хэлэлцэж дууслаа. Санал, дүгнэлтийг Улсын Их Хурлын гишүүн Одонтуяа нэгдсэн хуралдаанд танилцуулна. 

Төсвийн байнгын хорооны хуралдаан үүгээр дуусаж байна. Баярлалаа.
Дууны бичлэгээс буулгасан: 

ХУРАЛДААНЫ ТЭМДЭГЛЭЛ 

ХӨТЛӨХ АЛБАНЫ ШИНЖЭЭЧ

